
MOZIO ARRUNTA 

HERRERAKO BIRGAITZE BEHARRA DIRELA-ETA

Amaia  Almirall  Lopez  de  Luzuriagak,  EH  BILDU  udal  taldeko  bozeramaileak,
Udalbatzaren  Organo  Araudiko  98.  artikulua  oinarri,  honako  MOZIO  ARRUNT  hau
aurkezten du, Herrerako birgaitze beharrak direla-eta.

JUSTIFIKAZIOA

Herrerako  garrantzia  Pasaiako  Badiari  begira,  zein  Donostiari  begira  bere
erreferentzi  historikoetan  galtzen  da.  Batetik,  Pasaiako  Portuarekin  duen  lotura
zuzenarengatik eta, bestetik, Irun eta Donostiaren arteko loturaren gune garrantzizkoa izan
delako betidanik,  garai batean Badiako urak txalupan zeharkatzeko, eta ondoren, lurrak
itsasoari espazioa kendu ahala, bide-gurutze estrategikoa bihurtu zelako. Ez da kasualitatea
bertako bide-sarean  eta  metro  gutxitan  biltzea:  N-I  errepidearekin  lotura,  urte  luzeetan
hiriko  sarrera-irteera  nagusiak,  RENFE/ADIF-eko  tren  geltokia  eta  Topoa/Eusko
Trenbideak sarearen geltokia.

Donostiarentzat  izan  duen  garrantzi  estrategiko  honek,  aldiz,  ez  du  zegokion
tratamendua ordainetan jaso, eta oraindik ere eremu osoan txukundu eta bukatu gabeko
zonalde,  bide,  azpiegitura  eta  beharrak  daude.  Planifikazio  arazoak,  diru-eskasiak  edo
koordinazio faltak, administrazio baten baino gehiagoren arduragabekerien ondorioz, urte
luzeetako arazoak metatu dira, eta egun konpondu gabe jarraitzen dute. Horrek ez du esan
noski,  hobekuntzak  egin  ez  direnik,  administrazioek  ardura  batzuk  hartu  ez  dituztenik
baina,  errealitatea da oraindik ere zonaldeari irteera globala ez zaiola eman eta 2016an
Donostiako ekialdeko sarrera ez datorrela bat... ez garaiarekin, ez hiriarekin.

Ingurabidea  eraikitzerakoan,  N-I  errepidearen  trafikoa  Donostiako  erdialde  eta
mendebaldetik  kentzeko,  beste  afekzioen  artean  Jose  Elosegi  alkatearen  hiribidearen
bukaera  aldera,  120  eta  125  zenbakien  bitartean  bi  zulo  handi  sortu  ziren,  beti  beste
lehentasun  batzuk  direlako,  estali  gabe  geratu  direnak.  Horren  ondorioz,  ingurunean
dagoen zarata eta kutsadura areagotzeaz gain, beste arrisku eta eragozpenak sortzen dira.
Ezaguna denez arazo honek bertako bizilagun zein elkarteen kexa ugari ekarri ditu, eta
konpontzeak ekarriko lukeen hobekuntza nabarmena biziki txalotuko lukete. 

Bestetik,  Trintxerpe eta  Herrera arteko lotura oinezkoentzat  egoera tamalgarrian
dago, behin behinekotasunean geratu baitzen Topoko geltokia berritu zenean, eta urteak
pasa  ahala  ez  zaio  bukaera  eman,  bidea  zein  ingurune  osoa  lotsagarri  daudela.  Orain
Trintxerpe eta Herrera lotzeko errepideen inguruko interbentzioa egiteko asmoak iragarri
dira Eusko Jaurlaritzaren partetik, Gipuzkoako Foru Aldundiak ere ardura izango duelarik.

Interbentzio  horrek,  noski,  arestian  aipatu  den  arazoari  irtenbidea  eman  diezaioke,
interbentzio globala planteatuz gero.

Azkenik eta guzti horrekin lotuta aipatu beharra dago Herrerako Frontoia. Izan ere
Frontoia  desagertu  zen  Topoaren  estazio  zaharra  eraitsi  zenean,  alegia,  estazio  berria
eraikitzeko  interbentzio  berean.  Gipuzkoako  Foru  Aldundiak  berak  konpromisoa  hartu
zuen auzoaren  aurrean  eta,  Udalaren  aurrean,  Frontoi  berria  eraikiko  zela,  interbentzio
berriarekin batera.  Aldiz bideak behin behinekotasunean geratu diren bezala,  Herrerako
frontoia desagertu bai, baina berria eraiki gabe geratu da.

Horiek horrela, EH BILDU udal taldeak honakoa aurkezten du:

MOZIOA ARRUNTA

1.- Donostiako Udalbatzaren Osoko Bilkurak eskatzen die Eusko Jaurlaritzari, Gipuzkoako
Foru Aldundiari eta Pasaiako Portu Agintaritzari inplikatzeko eta koordinatzeko Herrerak
beharrezkoa  duen  birgaitzean,  eta  horretarako  bertako  bizilagunen  eta  Donostiako
Udalaren iritziak kontuan izan ditzaten.

2.- Donostiako Udalbatzaren Osoko Bilkurak eskatzen dio Gipuzkoako Foru Aldundiari
leku  aproposean  Herrerako  Frontoia  berriz  eraikitzeko  konpromisoa  bete  dezan,  eta
horretarako  lankidetza  bidera  dezala  egitasmoan  inplikatua(k)  egon  daite(z)keen
erakunde(ar)ekin.

3.- Donostiako Udalbatzaren Osoko Bilkurak eskatzen dio Gipuzkoako Foru Aldundiari,
eta  bereziki,  Bide  Azpiegituren  Foru  Departamentuari,  Ingurubidearen  sarrera-irteeren
ondorioz, Elosegi alkatearen hiribidearen bukaera aldera, 120 eta 125 zenbakien bitartean
dauden bi zuloak estaltzeko egitasmoari ekin diezaion, eta horretarako proiektua enkargatu
eta dagokion aurrekontuak aurreikus ditzan.

Donostian, 2016ko azaroaren 4a

Amaia Almirall Lopez de Luzuriaga

EH Bildu udal taldeko bozeramailea

